
 Kantonalni sud u Novom Travniku u vijeću sastavljenom od sudija Senad 
Begović predsjednik vijeća, Stana Imamović i Mirjana Grubešić članovi vijeća, u 
pravnoj stvari tužiteljice H. I. iz G. V.-U., zastupana po punomoćnici Dijani 
Hadžijusufović advokat iz Bugojna, protiv tuženih 1.) H. J. iz T., ...,  2.) Dž. Č. rođena 
I. kći S. iz G. V.-U., ..., 3.) A. I. sin S...., ... USA i 4.) S. I. sin S. D. B., Pekara G., svi 
zastupani po punomoćniku Hajrudinu Pokvić advokat iz Bugojna, radi poništenja i 
ništavosti ugovora vrijednost spora 10.000,00 KM, povodom žalbe tužiteljice 
izjavljene protiv presude Općinskog suda u Bugojnu broj 46 0 P 080857 20 P 2 od 
25.03.2021. godine, u sjednici vijeća održana 30.09.2021.godine donio je sljedeće: 
 

 
RJEŠENJE 

 
 Postupak u ovoj pravnoj stvari se obustavlja. 
 
 Svaka stranka snosi svoje troškove postupka koji su prethodili donošenju ovog 
rješenja. 
 

Obrazloženje 
 

 Presudom prvostepenog suda raskinut je ugovor o doživotnom izdržavanju 
broj OPU-IP: 479/09 od 11.12.2009. godine zaključen između tužiteljice H.I. kao 
primateljice uzdržavanja i tuženih H.J. kći H. i nasljednika iza umrlog davatelja 
uzdržavanja S. I. sin H., Dž. Č. rođena I. kći S., S. I. sin S. i A. I. sin S. (stav prvi 
izreke). Tuženi su obavezani da tužiteljici naknade troškove parničnog postupka u 
iznosu od 2.310,00 KM (stav drugi izreke). 
 
 Protiv ove presude žalbu su blagovremeno izjavili tuženi, povodom koje je spis 
26.05.2021. godine, dostavljen ovom sudu na postupanje. Međutim, podneskom od 
19.07.2021. godine, punomoćnik tuženih je obavijestio ovaj sud da je tužiteljica 
preminula 25.06.2021. godine i na te okolnosti dostavio osmrtnicu i predlaže ovom 
sudu da iz tih razloga po osnovu člana 378. Zakona o parničnom  postupku, prekine 
postupak. 

 
  Članom 382b. stav 1. Zakona o parničnom postupku („Službene novine 
Federacije BiH“ broj 53/03, 73/05,19/06 i 98/15) je propisano da će se postupak 
obustaviti kada stranka umre ili prestane postojati kao stranka u postupku, a ako se 
radi o pravima koja ne prelaze na njene nasljednike odnosno pravne sljednike, ako je 
u pitanju pravna osoba, stavom drugim je propisano da će u slučaju obustave 
postupka, sud rješenje o obustavi dostaviti protivno stranci i nasljednicima, odnosno 
pravnim sljednicima pravne osobe, nakon što oni budu utvrđeni, a stavom 5. iste 

odredbe da će sud rješenjem o obustavi postupka odlučiti da svaka stranka snosi 
svoje troškove u postupku koji je prethodio donošenju rješenja o obustavi.  

 
 Odredbama 146. do 154. Zakona o nasljeđivanju u Federaciji BiH („Službene 
novine Federacije BiH“ broj 80/2014) regulisan je pojam, sadržaj, prava i obaveze 
ugovornih strana i raskid ugovora. Članom 151. ovog zakona je propisano da se  
potraživanja (prava) primatelja izdržavanja prema davaocu izdržavanja, ne mogu 
prenositi na drugog, za razliku od obaveza davaoca izdržavanja, koja shodno odredbi 
člana 154. istog zakona, u slučaju njegove smrti prelaze na bračnog partnera i 
potomke koji su pozvani na nasljedstvo, ako na to pristanu. 
 
 Kako se prema imperativnoj odredbi člana 151. Zakona o nasljeđivanju u 
Federaciji BiH prava i potraživanja primaoca izdržavanja iz ugovora o izdržavanju, ne 
mogu prenositi na druga lica, pa ni na nasljednike koji budu pozvani na nasljeđivanje, 
po osnovu člana 382b. stav 1. i 5.  Zakona o parničnom postupku, odlučeno je kao u 
izreci ovoga rješenja, jer je tužiteljica (primatelj izdržavanja) umrla u toku žalbenog 
postupka. 
 
 Stoga o žalbi tužiteljice izjavljenoj na presudu prvostepenog suda od 
25.03.2021. godine, nije ni odlučivano. 
 
 
 
                                                                                           Predsjednik vijeća 
      Senad Begović 
 
 
 
 


